
upadeshasAhasrI

ઉપદેશસાહસ્રી

ગદ્યબન્ધઃ
પ્રથમો ભાગઃ

શિષ્યપ્રતિબોધવિધિપ્રકરણમ્ । ૧
કૂટસ્થાદ્વયાત્મબોધપ્રકરણમ્ । ૨
પરિસઙ્ખ્યાનપ્રકરણમ્ । ૩

પદ્યબન્ધઃ
દ્વિતીયો ભાગઃ

ઉપોદ્ઘાતપ્રકરણમ્ ૧
પ્રતિષેધપ્રકરણમ્ ૨
ઈશ્વરાત્મપ્રકરણમ્ ૩
તત્ત્વજ્ઞાનસ્વભાવપ્રકરણમ્ ૪
બુદ્ધ્યપરાધપ્રકરણમ્ ૫
વિશેષાપોહપ્રકરણમ્ ૬
બુદ્ધ્યારૂઢપ્રકરણમ્ ૭
મતિવિલાપનપ્રકરણમ્ ૮
સૂક્ષ્મતાવ્યાપિતાપ્રકરણમ્ ૯
દૃશિસ્વરૂપપરમાર્થદર્શનપ્રકરણમ્ ૧૦
ઈક્ષિતૃત્વપ્રકરણમ્ ૧૧
પ્રકાશપ્રકરણમ્ ૧૨
અચક્ષુષ્ટ્વપ્રકરણમ્ ૧૩
સ્વપ્નસ્મૃતિપ્રકરણમ્ ૧૪
નાન્યદન્યત્પ્રકરણમ્ ૧૫
પાર્થિવપ્રકરણમ્   ૧૬
સમ્યઙ્મતિપ્રકરણમ્ ૧૭
તત્ત્વમસિપ્રકરણમ્ ૧૮

અથાત્મમનઃસંવાદપ્રકરણમ્ ૧૯

ગદ્યબન્ધઃ પ્રથમો ભાગઃ ।
શિષ્યપ્રતિબોધવિધિપ્રકરણમ્॥ ૧॥

અથ મોક્ષસાધનોપદેશવિધિં  વ્યાખ્યાસ્યામો મુમુક્ષૂણાં
શ્રદ્દધાનાનામર્થિનામર્થાય  ॥ ૧॥
તદિદં મોક્ષસાધનં જ્ઞાનં
સાધનસાધ્યાદનિત્યાત્સર્વસ્માદ્વિરક્તાય ત્યક્તપુત્રવિત્તલોકૈષણાય
પ્રતિપન્નપરમહંસપારિવ્રાજ્યાય શમદમદયાદિયુક્તાય
શાસ્ત્રપ્રસિદ્ધશિષ્યગુણસમ્પન્નાય શુચયે બ્રાહ્મણાય
વિધિવદુપસન્નાય શિષ્યાય જાતિકર્મવૃત્તવિદ્યાભિજનૈઃ પરીક્ષિતાય
બ્રૂયાત્પુનઃપુનઃ યાવદ્ગ્રહણં દૃઢીભવતિ॥ ૨॥
શ્રુતિશ્ચ— ’ પરીક્ષ્ય લોકાન્ ...તત્ત્વતો બ્રહ્મવિદ્યામ્ ’
ઇતિ । દૃઢગૃહીતા હિ વિદ્યા આત્મનઃ શ્રેયસે સન્તત્યૈ ચ ભવતિ ।
વિદ્યાસન્તતિશ્ચ પ્રાણ્યનુગ્રહાય ભવતિ નૌરિવ નદીં  તિતીર્ષોઃ ।
શાસ્ત્રં ચ—’ યદ્યપ્યસ્મા ઇમામદ્ભિઃ પરિગૃહીતાં ધનસ્ય પૂર્ણાં
દદ્યાદેતદેવ તતો ભૂયઃ ’ ઇતિ ।
અન્યથા ચ જ્ઞાનપ્રાપ્ત્યભાવાત્—’આચાર્યવાન્ પુરુષો વેદ ’ ,
’આચાર્યાદ્ધૈવ વિદ્યા વિદિતા’, ’આચાર્યઃ પ્લાવયિતા ’,
’સમ્યગ્જ્ઞાનં પ્લવ ઇહોચ્યતે ’ ઇત્યાદિશ્રુતિભ્યઃ, ’ ઉપદેક્ષ્યન્તિ
તે જ્ઞાનં, ’ ઇત્યાદિસ્મૃતેશ્ચ॥ ૩॥
શિષ્યસ્ય જ્ઞાનાગ્રહણં ચ લિઙ્ગૈર્બુદ્ધ્વા  અગ્રહણે
હેતૂનધર્મલૌકિક-પ્રમાદ-નિત્યાનિત્યવિવેકવિષયા-
સઞ્જાતદૃઢપૂર્વશ્રુતત્વલોકચિન્તાવેક્ષણ-જાત્યાદ્યભિમાનાદીન્
તત્પ્રતિપક્ષૈઃ શ્રુતિસ્મૃતિવિહિતૈઃ અપનયેત્ ,
અક્રોધાદિભિરહિંસાદિભિશ્ચ   યમૈઃ, જ્ઞાનાવિરુદ્ધૈશ્ચ નિયમૈઃ॥ ૪॥
અમાનિત્વાદિગુણં ચ જ્ઞાનોપાયં સમ્યક્ ગ્રાહયેત્॥ ૫॥
આચાર્યસ્તૂહાપોહગ્રહણધારણશમદમદયાનુગ્રહાદિસમ્પન્નો
લબ્ધાગમો દૃષ્ટાદૃષ્ટભોગેષ્વનાસક્તઃ

2 sanskritdocuments.org



ઉપદેશસાહસ્રી

ત્યક્તસર્વકર્મસાધનો બ્રહ્મવિદ્બ્રહ્મણિ સ્થિતોઽભિન્નવૃત્તો
દંભદર્પકુહકશાઠ્યમાયામાત્સર્યાનૃતાહઙ્કારમમત્વાદિદોષવર્જિતઃ 
કેવલપરાનુગ્રહપ્રયોજનો વિદ્યોપયોગાર્થી પૂર્વમુપદિશેત્—
’સદેવ સોમ્યેદમગ્રઆસીદેકમેવાદ્વિતીયમ્’, ’યત્ર નાન્યત્પશ્યતિ ’,

’આત્મૈવેદં સર્વમ્’, ’આત્મા વા ઇદમેક એવાગ્ર આસીત્’, ’સર્વં ખલ્વિદં
બ્રહ્મ ’ ઇત્યાદ્યાઃ આત્મૈક્યપ્રતિપાદનપરાઃ શ્રુતીઃ॥ ૬॥
ઉપદિશ્ય ચ ગ્રાહયેદ્બ્રહ્મણો લક્ષણમ્—’ યઆત્માઽપહતપાપ્મા ’,
’યત્સાક્ષાદપરોક્ષાદ્બ્રહ્મ’, ’યોઽશનાયાપિપાસે ’,
’નેતિ નેતિ’, ’અસ્થૂલમનણુ ’, ’ સ એષ નેતિ ’, ’અદૃષ્ટં દ્રષ્ટૃ ’,
’વિજ્ઞાનમાનન્દમ્ ’, ’સત્યં જ્ઞાનમનન્તમ્ ’, અદૃશ્યેઽનાત્મ્યે ’,
’સ વા એષ મહાનજઆત્મા ’, અપ્રાણો હ્યમનાઃ’, ’સબાહ્યાભ્યન્તરો હ્યજઃ’,
’વિજ્ઞાનઘન એવ’, ’અનન્તરમબાહ્યમ્ ’,
’અન્યદેવ તદ્વિદિતાદથો અવિદિતાત્ ’, ’આકાશો વૈ નામ ’ ઇત્યાદિશ્રુતિભિઃ॥ ૭॥
સ્મૃતિભિશ્ચ—’ ન જાયતે મ્રિયતે વા’, ’નાદત્તે કસ્યચિત્પાપમ્’,
’યથાકાશસ્થિતો નિત્યમ્ ’, ક્ષેત્રજ્ઞં ચાપિ માં વિદ્ધિ ’,

’ન સત્તન્નાસદુચ્યતે’, ’અનાદિત્વાન્નિર્ગુણત્વાત્’, ’સમં
સર્વેષુ ભૂતેષુ’, ’ઉત્તમઃ પુરુષસ્ત્વન્યઃ ’ ઇત્યાદિભિઃ
શ્રુત્યુક્તલક્ષણાવિરુદ્ધાભિઃ પરમાત્માસંસારિત્વપ્રતિપાદનપરાભિઃ
તસ્ય સર્વેણાનન્યત્વપ્રતિપાદનપરાભિશ્ચ॥ ૮॥
એવં શ્રુતિસ્મૃતિભિઃ ગૃહીતપરમાત્મલક્ષણં શિષ્યં
સંસારસાગરાદુત્તિતીર્ષું પૃચ્છેત્—કસ્ત્વમસિ સોમ્યેતિ॥ ૯॥
સ યદિ બ્રૂયાત્—બ્રાહ્મણપુત્રઃ અદોન્વયઃ બ્રહ્મચાર્યાસમ્, ગૃહસ્થો
વા, ઇદાનીમસ્મિ પરમહંસપરિવ્રાટ્ સંસારસાગરાત્ જન્મમૃત્યુમહાગ્રાહાત્
ઉત્તિતીર્ષુરિતિ॥ ૧૦॥
આચાર્યો બ્રૂયાત્—ઇહૈવ તવ સોમ્ય મૃતસ્ય શરીરં વયોભિરદ્યતે
મૃદ્ભાવં વાપદ્યતે, તત્ર કથં સંસારાદુદ્ધર્તુમિચ્છસીતિ । નહિ
નદ્યાઃ અવરે કૂલે ભસ્મીભૂતે નદ્યાઃ પારં તરિષ્યસીતિ॥ ૧૧॥
સ યદિ બ્રૂયાત્—અન્યોઽહં શરીરાત્ । શરીરં તુ જાયતે, મ્રિયતે,
વયોભિરદ્યતે, શસ્ત્રાગ્ન્યાદિભિશ્ચ વિનાશ્યતે,વ્યાધ્યાદિભિશ્ચ
પ્રયુજ્યતે । તસ્મિન્નહં સ્વકૃતધર્માધર્મવશાત્ પક્ષી નીડમિવ

પ્રવિષ્ટઃ પુનઃ પુનઃ શરીરવિનાશે ધર્માધર્મવશાત્ શરીરાન્તરં
યાસ્યામિ, પૂર્વનીડવિનાશે પક્ષીવ નીડાન્તરમ્ । એવમેવાહમનાદૌ સંસારે
દેવમનુષ્યતિર્યઙ્નિરયસ્થાનેષુ  સ્વકર્મવશાદુપાત્તમુપાત્તં શરીરં
ત્યજન્, નવં નવં ચ અન્યદુપાદદાનો, જન્મમરણપ્રબન્ધચક્રે
ઘટીયન્ત્રવત્ સ્વકર્મણા ભ્રામ્યમાણઃ ક્રમેણેદં શરીરમાસાદ્ય
સંસારચક્રભ્રમણાત્ અસ્માન્નિર્વિણ્ણો   ભગવન્તમુપસન્નોઽસ્મિ
સંસારચક્રભ્રમણપ્રશમાય । તસ્માન્નિત્ય એવાહં શરીરાદન્યઃ ।
શરીરાણિઆગચ્છન્ત્યપગચ્છન્તિ ચ વાસાંસીવ પુરુષસ્યેતિ॥ ૧૨॥
આચાર્યો બ્રૂયાત્—સાધ્વવાદીઃ, સમ્યક્પશ્યસિ । કથં મૃષાઽવાદીઃ
બ્રાહ્મણપુત્રોઽદોન્વયો બ્રહ્મચાર્યાસમ્, ગૃહસ્થો વા, ઇદાનીમસ્મિ
પરમહંસપરિવ્રાડિતિ॥૧૩॥
તં પ્રતિ બ્રૂયાદાચાર્યઃ—સ યદિ બ્રૂયાત્ ભગવન્, કથમહં
મૃષાઽવાદિષમિતિ॥ ૧૪॥
યતસ્ત્વં ભિન્નજાત્યન્વયસંસ્કારં શરીરં જાત્યન્વયવર્જિતસ્યાત્મનઃ 
પ્રત્યભ્યજ્ઞાસીઃ બ્રાહ્મણપુત્રોઽદોન્વય ઇત્યાદિના વાક્યેનેતિ॥ ૧૫॥
સ યદિ પૃચ્છેત્ કથં ભિન્નજાત્યન્વયસંસ્કારં શરીરં , કથં
વા અહં જાત્યન્વયસંસ્કારવર્જિત   ઇતિ॥ ૧૬॥
આચાર્યો બ્રૂયાત્—શ‍ૃણુ સોમ્ય યથેદં શરીરં ત્વત્તો ભિન્નં
ભિન્નજાત્યન્વયસંસ્કારં ,
ત્વં ચ જાત્યન્વયસંસ્કારવર્જિતઃ  , ઇત્યુક્ત્વા તં
સ્મારયેત્—સ્મર્તુમર્હસિ સોમ્ય, પરમાત્માનં સર્વાત્માનં
યથોક્તલક્ષણં શ્રાવિતોઽસિ ’ સદેવ સોમ્યેદમ્ ’ ઇત્યાદિભિઃ શ્રુતિભિઃ
સ્મૃતિભિશ્ચ । લક્ષણં ચ તસ્ય શ્રુતિભિઃ સ્મૃતિભિશ્ચ॥ ૧૭॥
લબ્ધપરમાત્મલક્ષણસ્મૃતયે બ્રૂયાત્—યોઽસાવાકાશનામા
નામરૂપાભ્યામર્થાન્તરભૂતઃ અશરીરઃ અસ્થૂલાદિલક્ષણઃ
અપહતપાપ્માદિલક્ષણશ્ચ
સર્વૈઃ સંસારધર્મૈઃ અનાગન્ધિતઃ ’ યત્સાક્ષાદપરોક્ષાદ્બ્રહ્મ’,

’ યઆત્મા સર્વાન્તરઃ’, ’ અદૃષ્ટો દ્રષ્ટા અશ્રુતઃ શ્રોતા
અમતો મન્તા અવિજ્ઞાતો વિજ્ઞાતા’, ’ નિત્યવિજ્ઞાનસ્વરૂપઃ અનન્તરઃ
અબાહ્યઃ વિજ્ઞાનઘન એવ’, ’પરિપૂર્ણઃ આકાશવત્’, ’અનન્તશક્તિઃ’,

’આત્મા સર્વસ્ય, અશનાયાદિવર્જિતઃ  ,આવિર્ભાવતિરોભાવવર્જિતશ્ચ  ,
સ્વાત્મવિલક્ષણયોઃ નામરૂપયોઃ જગદ્બીજભૂતયોઃ સ્વાત્મસ્થયોઃ
તત્ત્વાન્યત્વાભ્યામનિર્વચનીયયોઃ સ્વયંવેદ્યયોઃ
સદ્ભાવમાત્રેણાચિન્ત્યશક્તિત્વાદ્ વ્યાકર્તા અવ્યાકૃતયોઃ॥ ૧૮॥
તે નામરૂપે અવ્યાકૃતે સતી વ્યાક્રિયમાણે તસ્માદેતસ્માદાત્મન
આકાશનામાકૃતી સંવૃત્તે । તચ્ચાકાશાખ્યં ભૂતમનેન પ્રકારેણ
પરમાત્મનઃ સમ્ભૂતં પ્રસન્નાદિવ સલિલાન્મલમિવ ફેનમ્ । ન સલિલં ન
ચ સલિલાદત્યન્તભિન્નં ફેનમ્ । સલિલવ્યતિરેકેણાદર્શનાત્ । સલિલં
તુ સ્વચ્છં અન્યત્ ફેનાન્મલરૂપાત્ । એવં પરમાત્મા નામરૂપાભ્યામન્યઃ
ફેનસ્થાનીયાભ્યાં શુદ્ધઃ પ્રસન્નઃ તદ્વિલક્ષણઃ ।
તે નામરૂપે અવ્યાકૃતે સતી વ્યાક્રિયમાણે ફેનસ્થાનીયે
આકાશનામાકૃતી સંવૃત્તે॥ ૧૯॥
તતોઽપિ સ્થૂલભાવમાપદ્યમાને નામરૂપે વ્યાક્રિયમાણે વાયુભાવમાપદ્યેતે,
તતોઽગ્નિભાવં, અગ્નેરબ્ભાવં, તતઃ પૃથ્વીભાવં ઇત્યેવંક્રમેણ
પૂર્વપૂર્વાનુપ્રવેશેન પઞ્ચમહાભૂતાનિ પૃથિવ્યન્તાન્યુત્પન્નાનિ । તતઃ
પઞ્ચમહાભૂતગુણવિશિષ્ટા પૃથ્વી । પૃથ્વ્યાશ્ચ પઞ્ચાત્મિક્યો
વ્રીહિયવાદ્યા ઓષધયો જાયન્તે । તાભ્યો ભક્ષિતાભ્યો લોહિતં ચ
શુક્રં ચ સ્ત્રીપુંસશરીરસંબન્ધિ જાયતે । તદુભયમૃતુકાલે
અવિદ્યાપ્રયુક્તકામખજનિર્મથનોદ્ભૂતં મન્ત્રસંસ્કૃતં ગર્ભાશયે
નિષિચ્યતે । તત્સ્વયોનિરસાનુપ્રવેશેન વિવર્ધમાનં ગર્ભીભૂતં
નવમે દશમે વા માસિ સઞ્જાયતે॥ ૨૦॥
તજ્જાતં લબ્ધનામાકૃતિકં  જાતકર્માદિભિઃ મન્ત્રસંસ્કૃતં
પુનઃ ઉપનયનસંસ્કારયોગેન બ્રહ્મચારિસંજ્ઞં ભવતિ ।
તદેવ શરીરં પત્નીયોગસંસ્કારયોગેન ગૃહસ્થસંજ્ઞં
ભવતિ । તદેવ વનસ્થસંસ્કારેણ તાપસસંજ્ઞં ભવતિ । તદેવ
ક્રિયાવિનિવૃત્તિનિમિત્તસંસ્કારેણ પરિવ્રાટ્સંજ્ઞં ભવતિ । ઇત્યેવં
ત્વત્તો ભિન્નં ભિન્નજાત્યન્વયસંસ્કારં શરીરમ્॥ ૨૧॥
મનશ્ચેન્દ્રિયાણિ ચ નામરૂપાત્મકાન્યેવ ’ અન્નમયં હિ સોમ્ય મનઃ ’
ઇત્યાદિશ્રુતિભ્યઃ॥ ૨૨॥
કથં ચાહં ભિન્નજાત્યન્વયસંસ્કારવર્જિત   ઇત્યેતચ્છૃણુ  । યોઽસૌ

નામરૂપયોર્વ્યાકર્તા નામરૂપધર્મવિલક્ષણઃ સ એવ નામરૂપે વ્યાકુર્વન્
સૃષ્ટ્વેદં શરીરં સ્વયં સંસ્કારધર્મવર્જિતો   નામરૂપે ઇહ
પ્રવિષ્ટઃ અન્યૈરદૃષ્ટઃ સ્વયં પશ્યન્, તથાઽશ્રુતઃ શ્રુણ્વન્,
અમતો મન્વાનો, અવિજ્ઞાતો વિજાનન્—’ સર્વાણિ રૂપાણિ વિચિત્ય ધીરો
નામાનિ કૃત્વાઽભિવદન્  યદાસ્તે ’ ઇતિ । અસ્મિન્નર્થે શ્રુતયઃ સહસ્રશઃ
’તત્સૃષ્ટ્વા તદેવાનુપ્રાવિશત્’, ’અન્તઃ પ્રવિષ્ટઃ શાસ્તા જનાનામ્’,
’સ એષ ઇહ પ્રવિષ્ટઃ’, ’એષ તઆત્મા’, ’સ એતમેવ સીમાનં
વિદાર્યૈતયા દ્વારા પ્રાપદ્યત’, ’એષ સર્વેષુ ભૂતેષુ ગૂઢોઽઽત્મા ’,
’સેયં દેવતૈક્ષત હન્તાહમિમાસ્તિસ્રો દેવતાઃ ’ ઇત્યાદ્યાઃ॥ ૨૩॥
સ્મૃતયોઽપિ ’આત્મૈવ દેવતાઃ સર્વાઃ’, ’નવદ્વારે પુરે દેહી ’,
’ક્ષેત્રજ્ઞં ચાપિ માં વિદ્ધિ’, ’સમઃ સર્વેષુ ભૂતેષુ ’,
’ઉપદ્રષ્ટાનુમન્તા ચ’, ’ઉત્તમઃ પુરુષસ્ત્વન્યઃ ’, અશરીરં શરીરેષુ
’ઇત્યાદ્યાઃ । તસ્માત્ જાત્યન્વયસંસ્કારવર્જિતસ્ત્વમિતિ   સિદ્ધમ્॥ ૨૪॥
સ યદિ બ્રૂયાત્—અન્ય એવાહમજ્ઞઃ સુખી દુઃખી બદ્ધઃ
સંસારી, અન્યોઽસૌ મદ્વિલક્ષણઃ અસંસારી દેવઃ । તમહં
બલ્યુપહારનમસ્કારાદિભિઃ વર્ણાશ્રમકર્મભિશ્ચારાધ્ય
સંસારસાગરાદુત્તિતીર્ષુરસ્મિ । કથમહં સ એવેતિ॥ ૨૫॥
આચાર્યો બ્રૂયાત્—નૈવં સોમ્ય પ્રતિપત્તુમર્હસિ,
પ્રતિષિદ્ધત્વાદ્ભેદપ્રતિપત્તેઃ । કથં પ્રતિષિદ્ધા
ભેદપ્રતિપત્તિરિત્યતઆહ—’ અન્યોઽસાવન્યોઽહમસ્મીતિ ન સ વેદ’,
’બ્રહ્મ તં પરાદાદ્યોઽન્યત્રાત્મનો બ્રહ્મ વેદ’, ’મૃત્યોઃ સ
મૃત્યુમાપ્નોતિ ય ઇહ નાનેવ પશ્યતિ ’

ઇત્યેવમાદ્યાઃ॥ ૨૬॥
એતા એવ શ્રુતયો ભેદપ્રતિપત્તેઃ સંસારગમનં દર્શયન્તિ॥ ૨૭॥
અભેદપ્રતિપત્તેશ્ચ મોક્ષં દર્શયન્તિ સહસ્રશઃ—
’સઆત્મા તત્ત્વમસિ ’ ઇતિ પરમાત્મભાવં વિધાય ’આચાર્યવાન્
પુરુષો વેદ ’ ઇત્યુક્ત્વા ’ તસ્ય તાવદેવ ચિરમ્ ’ ઇતિ મોક્ષં
દર્શયન્ત્યભેદવિજ્ઞાનાદેવ । સત્યાભિસન્ધસ્ય અતસ્કરસ્યેવ
દાહાદ્યભાવવત્ સંસારાભાવં દર્શયન્તિ દૃષ્ટાન્તેન,
ભેદદર્શનાદસત્યાભિસન્ધસ્ય સંસારગમનં દર્શયન્તિ તસ્કરસ્યેવ

દાહાદિદૃષ્ટાન્તેન॥ ૨૮॥
’ત ઇહ વ્યાઘ્રો વા ’ ઇત્યાદિના ચ અભેદદર્શનાત્ ’ સ સ્વરાટ્ ભવતિ ’

ઇત્યુક્ત્વા તદ્વિપરીતેન ભેદદર્શનેન સંસારગમનં દર્શયન્તિ—
’અથ યેઽન્યથાઽતો વિદુરન્યરાજાનસ્તે ક્ષય્યલોકા ભવન્તિ ’ ઇતિ
પ્રતિશાખમ્ । તસ્માત્ મૃષૈવૈવમવાદીઃ—બ્રાહ્મણપુત્રોઽદોન્વયઃ
સંસારી પરમાત્મવિલક્ષણ ઇતિ॥ ૨૯॥
તસ્માત્ પ્રતિષિદ્ધત્વાદ્ભેદદર્શનસ્ય, ભેદવિષયત્વાચ્ચ
કર્મોપાદાનસ્ય, કર્મસાધનત્વાચ્ચ યજ્ઞોપવીતાદેઃ કર્મસાધનોપાદાનસ્ય
પરમાત્માભેદપ્રતિપત્ત્યા પ્રતિષેધઃ કૃતો વેદિતવ્યઃ । કર્મણાં
તત્સાધનાનાં ચ યજ્ઞોપવીતાદીનાં પરમાત્માભેદપ્રતિપત્તિવિરુદ્ધત્વાત્ ।
સંસારિણો હિ કર્માણિ વિધીયન્તે તત્સાધનાનિ ચ યજ્ઞોપવીતાદીનિ,
ન પરમાત્મનોઽભેદદર્શિનઃ   ।
ભેદદર્શનમાત્રેણ ચ તતોઽન્યત્વમ્॥ ૩૦॥
યદિ કર્માણિ કર્તવ્યાનિ, ન નિવર્તયિષિતાનિ, કર્મસાધનાસમ્બન્ધિનઃ
કર્મનિમિત્તજાત્યાશ્રમાદ્યસમ્બન્ધિનશ્ચ પરમાત્મનશ્ચ
આત્મનૈવાભેદપ્રતિપત્તિં  નાવક્ષ્યત્ ’ સઆત્મા તત્ત્વમસિ ’

ઇત્યેવમાદિભિર્નિશ્ચિતરૂપૈર્વાક્યૈઃ   । ભેદપ્રતિપત્તિનિન્દાં ચ
નાભ્યધાસ્યત્ ’ એષ નિત્યો મહિમા બ્રાહ્મણસ્ય’, ’અનન્વાગતં
પુણ્યેનાનન્વાગતં પાપેન અત્ર સ્તેનોઽસ્તેનઃ ’ ઇત્યાદિના॥ ૩૧॥
કર્માસમ્બન્ધિસ્વરૂપત્વં કર્મનિમિત્તવર્ણાદ્યસમ્બન્ધરૂપતાં ચ
નાભ્યધાસ્યત્, કર્માણિ ચ કર્મસાધનાનિ ચ યજ્ઞોપવીતાદીનિ
યદ્યપરિતિત્યાજયિષિતાનિ । તસ્માત્ સસાધનં કર્મ પરિત્યક્તવ્યં
મુમુક્ષુણા, પરમાત્માઽભેદદર્શનવિરોધાત્ । આત્મા ચ પર એવેતિ
પ્રતિપત્તવ્યો યથાશ્રુત્યુક્તલક્ષણઃ॥ ૩૨॥
સ યદિ બ્રૂયાત્—ભગવન્, દહ્યમાને છિદ્યમાને વા
દેહે પ્રત્યક્ષા વેદના, અશનાયાદિનિમિત્તં ચ પ્રત્યક્ષં
દુઃખં મમ । પરશ્ચાયમાત્મા, ’અયમાત્માઽપહતપાપ્મા વિજરો
વિમૃત્યુર્વિશોકો   વિજિઘત્સોઽપિપાસઃ સર્વગન્ધરસવર્જિતઃ   ’
ઇતિ શ્રૂયતે સર્વશ્રુતિષુ સ્મૃતિષુ ચ । કથં તદ્વિલક્ષણઃ
અનેકસંસારધર્મસંયુક્તઃ પરમાત્માનમાત્મત્વેન ચ માં સંસારિણં

પરમાત્મત્વેન અગ્નિમિવ શીતત્વેન પ્રતિપદ્યેયમ્? સંસારી ચ સન્
સર્વાભ્યુદયનિઃશ્રેયસસાધને અધિકૃતઃ અભ્યુદયનિઃશ્રેયસસાધનાનિ
કર્માણિ તત્સાધનાનિ ચ યજ્ઞોપવીતાદીનિ કથં
પરિત્યજેયમિતિ॥ ૩૩॥
તં પ્રતિ બ્રૂયાત્—યદવોચો દહ્યમાને છિદ્યમાને વા દેહે પ્રત્યક્ષા
વેદનોપલભ્યતે મમેતિ તદસત્ । કસ્માત્? દહ્યમાને છિદ્યમાન ઇવ
વૃક્ષે ઉપલબ્ધુરુપલભ્યમાને કર્મણિ શરીરે દાહચ્છેદવેદનાયા
ઉપલભ્યમાનત્વાત્ દાહાદિસમાનાશ્રયૈવ વેદના । યત્ર હિ દાહઃ છેદો
વા ક્રિયતે તત્રૈવ વ્યપદિશતિ દાહાદિવેદનાં લોકઃ, ન વેદનાં
દાહાદ્યુપલબ્ધરીતિ । કથં? ક્વ તે વેદનેતિ પૃષ્ટઃ શિરસિ
મે વેદના ઉરસિ ઉદરે ઇતિ વા યત્ર દાહાદિસ્તત્રૈવ વ્યપદિશતિ,
ન તૂપલબ્ધરીતિ । યદુપલબ્ધરિ વેદના સ્યાત્, વેદનાનિમિત્તં વા
દાહચ્છેદાદિ, વેદનાશ્રયત્વેનોપદિશેદ્દાહાદ્યાશ્રયવત્॥ ૩૪॥
સ્વયં ચ નોપલભ્યેત ચક્ષુર્ગતરૂપવત્ । તસ્માત્
દાહચ્છેદાદિસમાનાશ્રયત્વેન ઉપલભ્યમાનત્વાદ્દાહાદિવત્ કર્મભૂતૈવ
વેદના । ભાવરૂપત્વાચ્ચ સાશ્રયા તણ્ડુલપાકવત્ । વેદનાસમાનાશ્રય
એવ તત્સંસ્કારઃ । સ્મૃતિસમાનકાલ એવોપલભ્યમાનત્વાત્ વેદનાવિષયઃ ।
તન્નિમિત્તવિષયશ્ચ દ્વેષોઽપિ સંસ્કારસમાનાશ્રય એવ । તથા
ચોક્તમ્—’ રૂપસંસ્કારતુલ્યાઽઽધી રાગદ્વેષૌ ભયં ચ યત્ ।
ગૃહ્યતે ધીશ્રયં તસ્માજ્જ્ઞાતા શુદ્ધોઽભયઃ સદા ’ ॥ ૩૫॥
કિમાશ્રયાઃ પુના રૂપાદિસંસ્કારાદય ઇતિ । ઉચ્યતે । યત્ર કામાદયઃ ।
ક્વ પુનસ્તે કામાદયઃ? ’ કામઃ સઙ્કલ્પો વિચિકિત્સા ’ ઇત્યાદિશ્રુતેઃ
બુદ્ધાવેવ । તત્રૈવ રૂપાદિસંસ્કારાદયોઽપિ, ’કસ્મિન્નુ રૂપાણિ
પ્રતિષ્ઠિતાનીતિ હૃદયે ’ ઇતિ શ્રુતેઃ । ’ કામા યેઽસ્ય હૃદિ શ્રિતાઃ’,
’તીર્ણો હિ તદા સર્વાન્ શોકાન્ હૃદયસ્ય’, ’અસઙ્ગો  હ્યયમ્’,
’તદ્વા અસ્યૈતદતિચ્છન્દાઃ’ ઇત્યાદિશ્રુતિભ્યઃ । ’ અવિકાર્યોઽયમુચ્યતે’,
’અનાદિત્વાન્નિર્ગુણત્વાત્’ ઇત્યાદિભ્યઃ । ઇચ્છાદ્વેષાદિ ચ ક્ષેત્રસ્યૈવ વિષયસ્ય
ધર્મો નાત્મન ઇતિ સ્મૃતિભ્યશ્ચ કર્મસ્થૈવાશુદ્ધિઃ નાત્મસ્થા ઇતિ॥ ૩૬॥
અતો રૂપાદિસંસ્કારાદ્યશુદ્ધિસમ્બન્ધાભાવાત્ ન પરસ્માદાત્મનો
વિલક્ષણસ્ત્વમિતિ પ્રત્યક્ષાદિવિરોધાભાવાત્ યુક્તં પર

એવાત્માઽહમિતિ પ્રતિપત્તુમ્—’તદાત્માનમેવાવેદહં બ્રહ્માસ્મિ ’,

’એકધૈવાનુદ્રષ્ટવ્યમ્’, ’અહમેવાઽધસ્તાત્’, ’આત્મૈવાઽધસ્તાત્ ’,
’સર્વમાત્માનં પશ્યેત્’, ’યત્રત્વસ્ય સર્વમાત્મૈવ’,
’ઇદં સર્વં યદયમાત્મા’, ’સ એષોઽકલઃ’, ’અનન્તરમબાહ્યમ્ ’,
’સબાહ્યાભ્યન્તરો
હ્યજઃ’, ’બ્રહ્મૈવેદમ્’, ’એતયા દ્વારા પ્રાપદ્યત’, ’પ્રજ્ઞાનસ્ય
નામધેયાનિ’, ’સત્યં જ્ઞાનમનન્તં બ્રહ્મ’, ’તસ્માદ્વા ’,
’તત્સૃષ્ટ્વા તદેવાનુપ્રાવિશત્’, ’એકો દેવઃ સર્વભૂતેષુ ગૂઢઃ
સર્વવ્યાપી’, ’અશરીરં શરીરેષુ’, ’ન જાયતે મ્રિયતે ’,
’સ્વપ્નાન્તં જાગરિતાન્તમ્’, ’સ મઆત્મેતિ વિદ્યાત્’, ’યસ્તુ સર્વાણિ
ભૂતાનિ ’, તદેજતિ તન્નૈજતિ’, ’વેનસ્તત્પશ્યન્’, ’તદેવાગ્નિઃ ’,
’અહં મનુરભવં સૂર્યશ્ચ’, ’અન્તઃ પ્રવિષ્ટઃ શાસ્તા જનાનામ્ ’,
’સદેવ સોમ્ય’, ’તત્સત્યં સઆત્મા તત્ત્વમસિ ’ ઇત્યાદિશ્રુતિભ્યઃ॥ ૩૭॥
સ્મૃતિભ્યશ્ચ—’ પૂઃ પ્રાણિનઃ સર્વગુહાશયમ્ ’,
’આત્મૈવ દેવતાઃ’, ’નવદ્વારે પુરે’, ’સમં સર્વેષુ ભૂતેષુ ’,
’વિદ્યાવિનયસમ્પન્ને’, ’અવિભક્તં વિભક્તેષુ’, ’વાસુદેવઃ સર્વમ્ ’
ઇત્યાદિભ્યઃ એક એવાત્મા પરં બ્રહ્મ સર્વસંસારધર્મવિનિર્મુક્તસ્ત્વમિતિ
સિદ્ધમ્॥૩૮॥
સ યદિ બ્રૂયાત્—યદિ ભગવન્ ’ અનન્તરોઽબાહ્યઃ ’ ,
’સબાહ્યાભ્યન્તરો હ્યજઃ ’, ’કૃત્સ્નઃ ’,
’પ્રજ્ઞાનઘન એવ ’ સૈન્ધવઘનવદાત્મા સર્વમૂર્તિભેદવર્જિતઃ   
આકાશવદેકરસઃ, તર્હિ  કિમિદં દૃશ્યતે શ્રૂયતે વા સાધ્યં સાધનં
વા સાધકશ્ચેતિ શ્રુતિસ્મૃતિલોકપ્રસિદ્ધં વાદિશતવિપ્રતિપત્તિવિષય
ઇતિ॥ ૩૯॥
આચાર્યો બ્રૂયાત્—અવિદ્યાકૃતમેતદ્યદિદં દૃશ્યતે
શ્રૂયતે વા, પરમાર્થતસ્ત્વેક એવાત્મા અવિદ્યાદૃષ્ટેઃ અનેકવત્
આભાસતે, તિમિરદૃષ્ટ્યા અનેકચન્દ્રવત્ । ’ યત્ર વા અન્યદિવ
સ્યાત્’, ’યત્ર હિ દ્વૈતમિવ ભવતિ તદિતર ઇતરં પશ્યતિ ’,

’મૃત્યોઃ સ મૃત્યુમાપ્નોતિ’, ’અથ યત્રાન્યત્પશ્યતિ
અન્યચ્છૃણોતિ  અન્યદ્વિજાનાતિ તદલ્પં, અથ યદલ્પં તન્મર્ત્યમિતિ’,
’વાચારમ્ભણં વિકારો નામધેયં મૃત્તિકેત્યેવ સત્યમ્ ’,

’અન્યોઽસાવન્યોઽહમ્ ’ ઇતિ ભેદદર્શનનિન્દોપપત્તેરવિદ્યાકૃતં દ્વૈતં
’એકમેવાદ્વિતીયમ્’, ’યત્ર ત્વસ્ય’, ’તત્ર કો મોહઃ કઃ શોકઃ ’
ઇત્યાદ્યેકત્વવિધિશ્રુતિભ્યશ્ચેતિ॥ ૪૦॥
યદ્યેવં ભગવન્, કિમર્થં શ્રુત્યા સાધ્યસાધનાદિભેદ ઉચ્યતે
ઉત્પત્તિઃ પ્રલયશ્ચેતિ॥ ૪૧॥
અત્રોચ્યતે—અવિદ્યાવત ઉપાત્તશરીરાદિભેદસ્ય
ઇષ્ટાનિષ્ટયોગિનમાત્માનં મન્યમાનસ્ય
સાધનૈરેવેષ્ટાનિષ્ટપ્રાપ્તિપરિહારોપાયવિવેકમજાનતઃ ઇષ્ટપ્રાપ્તિં
ચાનિષ્ટપરિહારં ચેચ્છતઃ શનૈસ્તદ્વિષયમજ્ઞાનં નિવર્તયિતું
શાસ્ત્રં ન સાધ્યસાધનાદિભેદં વિધત્તે । અનિષ્ટરૂપઃ સંસારો
હિ સ ઇતિ તદ્ભેદદૃષ્ટિમેવાવિદ્યાં સંસારમૂલમુન્મૂલયતિ ઉત્પત્તિઃ
પ્રલયાદ્યેકત્વોપપત્તિપ્રદર્શનેન॥ ૪૨॥
અવિદ્યાયામુન્મૂલિતાયાં શ્રુતિસ્મૃતિન્યાયેભ્યઃ ’ અનન્તરમબાહ્યમ્ ’,
’સબાહ્યાભ્યન્તરો હ્યજઃ’, ’સૈન્ધવઘનવત્’, ’પ્રજ્ઞાનઘન
એવૈક આત્મા’, ’આકાશવત્પરિપૂર્ણઃ ’ ઇત્યત્રૈવ એકા પ્રજ્ઞાપ્રતિષ્ઠા
પરમાર્થદર્શિનો   ભવતિ । ન સાધ્યસાધનોત્પત્તિપ્રલયાદિભેદેન
અશુદ્ધિગન્ધોઽપ્યુપપદ્યતે॥ ૪૩॥
તચ્ચૈતત્ પરમાર્થદર્શનં પ્રતિપત્તુમિચ્છતા
વર્ણાશ્રમાદ્યભિમાનકૃતપાઙ્ક્તરૂપપુત્રવિત્તલોકૈષણાદિભ્યો
વ્યુત્થાનં કર્તવ્યમ્ । સમ્યક્પ્રત્યયવિરોધાત્તદભિમાનસ્ય
ભેદદર્શનપ્રતિષેધાર્થોપપત્તિશ્ચોપપદ્યતે ।
નહ્યેકસ્મિન્નાત્મન્યસંસારિત્વબુદ્ધૌ શાસ્ત્રન્યાયોત્પાદિતાયાં તદ્વિપરીતા
બુદ્ધિર્ભવતિ । નહ્યગ્નૌ શીતત્વબુદ્ધિઃ શરીરે વા અજરામરણબુદ્ધિઃ ।
તસ્માદવિદ્યાકાર્યત્વાત્ સર્વકર્મણાં તત્સાધનાનાં ચ યજ્ઞોપવીતાદીનાં
પરમાર્થદર્શનનિષ્ઠેન ત્યાગઃ કર્તવ્યઃ॥ ૪૪॥
॥ ૐ તત્ સત્॥

